TINGKAP YANG DISANGKA PINTU: APA MAKNANYA? 
Assalamualaikum WBT

 

Akhirnya ada juga yang bertanya kepada saya, apa sebenarnya yang saya maksudkan dengan TINGKAP YANG DISANGKA PINTU pada artikel Isu Wahabi yang lepas. Sebenarnya, saya memang menanti soalan tersebut kerana saya ingin tahu sejauh mana patah-patah perkataan yang saya coretkan di dalam artikel Saifulislam Online diberi nilai dan perhatian. Selalunya saya selalu termenung selepas menulis bait-bait perkataan, dan saya akan cuba fikirkan, apakah tulisan saya boleh menimbulkan salah faham pembaca. Proses ini penting, supaya penulis tidak 'syok sendiri', menulis untuk dirinya sendiri tanpa pernah 'mencuba kasut pembaca'. Maka saya cuba sedaya upaya untuk berhati-hati di dalam memilih perkataan
 

Sebenarnya tidaklah ada apa-apa yang istimewa. Cuma, saya sebenarnya membuat suatu analogi tentang isu Wahabi, di manakah sebenarnya kedudukan isu ini di dalam Islam. Pada saya,  seandainya kita menerima justifikasi terhadap istilah dan pengertian 'Fahaman Wahabi', maka saya masih melihatnya sebagai persoalan pendekatan dan bukannya usul agama. Mungkin kenyataan saya ini disanggah ramai pihak, namun saya ada alasan saya yang tersendiri. 

 
Saya tidak membaca fatwa-fatwa dan tulisan Muhammad bin Abdul Wahhab dengan 'bias'. Saya tahu, jika amanah ilmu dibiarkan terganggu oleh 'bias' itu tadi, maka persepsi, logik dan lain-lain tapisan minda akan rosak lantas kita akan membaca secara khianat terhadap apa yang cuba disampaikan oleh seseorang. Misalnya, Muhammad bin Abdul Wahhab pernah menegah orang yang datang ziarah ke maqam Rasulullah SAW membuat 'tawaf' di keliling Maqam Rasulullah SAW. Alasannya, perbuatan itu adalah ibadah, maka ia bersifat tauqifiyyah, iaitu hanya boleh diwartakan di bawah ketetapan Allah dan Rasulullah SAW, tidak boleh direka-reka sendiri. Oleh itu perbuatan tawaf hanya terkhusus kepada mengelilingi Kaabah semata-mata.
 

Lantas, Muhammad bin Abdul Wahhab dituduh lebih memuliakan Kaabah daripada Rasulullah SAW sebab tawaf keliling Kaabah boleh, sedangkan tawaf di sekeliling Maqam Rasulullah SAW ditegah! Khianat sungguh kesimpulan sebegitu. 

 

Berbalik kepada persoalan TINGKAP YANG DISANGKA PINTU itu tadi, saya melihat isu Wahabi ini banyak dipengaruhi oleh approach Muhammad bin Abdul Wahhab yang terlalu keras jika diukur dengan pembaris Melayu. Malah, ramai pengikut Muhammad bin Abdul Wahhab ini terdiri daripada orang Badwi, lantas kuranglah budi bahasa dan berlembut budaya mereka dalam dakwah. Namun, ia tetap soal approach, soal pendekatan. Dalam erti kata yang lain, ia adalah soal yang boleh diterima dan ditolak. Jika orang Melayu terlalu lembut untuk dicanai dengan pendekatan Arab, maka tinggalkanlah cara kasar itu. Oleh itu, soal Wahabi bukan pintu. Ia bukan pintu masuk atau pintu keluar Islam. Tahap keIslaman seseorang tidak boleh diukur dengan sejauh mana dia menerima dan menolak Wahabi. Isu Wahabi hanyalah jendela untuk merenung beberapa dimensi Islam, khususnya di dalam kajian terhadap pendekatan mana yang lebih baik untuk mengatasi kekerasan hati dan kepala bangsa Arab di zaman itu mempertahankan amalan-amalan khurafat mereka. 

 

Maka soal Wahabi hanya tingkap. Ia bukan pintu. Pintu Islam itu jauh lebih besar, tinggi dan utama daripada 'isu Wahabi'. Namun yang menjadikan isu Wahabi sebagai pintu, dia sudah salah pilih. Padanya, keIslaman seseorang berada di bawah pertikaian jika dia masuk ke 'rumah Islam' melalui pintu Wahabi. 

 

Pada saya, orang yang menjadikan tingkap sebagai pintu, adalah penjenayah. Hanya penjenayah sahaja yang menceroboh masuk melalui tingkap. Dan mereka yang membesarkan isu Wahabi hingga kita berlarutan membuang umur, adalah penjenayah kepada amanah ilmu, penjenayah kepada Ummah yang terheret umur dan masanya sebagai mangsa.

 

Saya masuk ke rumah ikut pintu...

 

Wassalamualaikum WBT.

